
Førde, 01.11.2008
Selje kommune
v/Formannskapet
6740  SELJE
Høyringsfråsegn: Reguleringsplan Barmen – gbnr. 76/9 – privat forslag.
Vi takkar for brevet dykkar av 29.09.2008 med vedlegg, der vi har fått denne saka på høyring.
Generelt om friluftsliv og hyttefelt:

Det er viktig at turruter ikkje vert sperra av hyttefelt. På Barmøya gjeld dette ruter til mellom anna Heidavatnet, toppane Skjolden og Branden, og toppen på 195 m sørvest på øya. Heller ikkje eventuelle lokale ”snarvegar”, til dømes ned til ferjekaia, må sperrast. Dessverre har vi ikkje så stor lokalkunnskap om Barmøya at vi kan seie om nokon av hyttefelta er i konflikt med slike turruter, det må dei som bur på øya svare på. Viss det skulle vere slik konflikt, må det sikrast fri ferdsle gjennom det/dei aktuelle hyttefelta, og den/dei aktuelle turstiane må skiltast frå den offentlege vegen med pil(er) som viser kvar turvegen gjennom hyttefeltet går.
Generelt om hyttebygging på Barmøya:

Reguleringsplanframlegget omfattar inntil 44 hytter. Frå før er det godkjent eit hyttefelt med 28 hytter, det blir i alt 72. I tillegg er det ein heil del spreidd hyttebygging på øya. Vi kjenner ikkje det nøyaktige omfanget, men reknar med at det er ein stad mellom 18 og 28, slik at det totale talet på hytter kan bli 90 – 100. Viss ein reknar med at det i ferietida er gjennomsnittleg mellom 2 og 3 personar på kvar hytte, betyr det at tale på ”hytteinnbyggarar” på øya då kan bli ein stad mellom 180 og 300. Det blir anslagsvis 4 – 6 gonger talet på fastbuande. Det er svært mykje, og for kommunen er det all grunn til å vurdere kva verknader dette kan få for lokal​sam​funnet på øya! Nokre spørsmål det kan vere aktuelt å vurdere:
· Kan det bli konfliktar av noko slag? Både jakt, fiske og skytebane kan vere stikkord i denne samanhengen. Men eit svært stort tal ”hytteinnbyggarar” kan i seg sjølv kanskje resultere i ”gnissingar”?

· I dag er så vidt vi forstår det store fleirtalet av ”hytteinnbyggarane” folk som har til​knyt​ing til øya. Kan ei reint kommersiell hytteutbygging der eit stort tal hytteeigarar (i forhold til talet på fastbuande) utan nokon som helst tilknyting til øya kjem inn, auke sjansane for at det vert ”gnissingar”/konfliktar?

· Barmøy bygdelag gjer, både etter det vi har fått informasjon om og etter det som står på www.barmen.no, ein kjempejobb med mellom anna svært mykje dugnadsinnsats. Kan ein vente at dei nye ”hytteinnbyggarane” vil ta del i dette arbeidet, eller kan ein risikere at det i hovudsak er dei fastbuande som ”gjer jobben”, medan ”hytte​inn​byg​gar​ane” i stor grad berre ”nyt fruktene” av det arbeidet som vert gjort? Kva skjer då?
· Kan næringsgrunnlaget for dei fastbuande bli svekka, til dømes fordi tilhøva for jakt​utleige vert dårlegare? Kva vil det i så fall bety?

· Kan det vere meir fornuftig å satse på utleigehytter på Barmøya i staden for reint pri​va​te hytter? Både jakt, fiske, fine turområde og nærleik til sjøen med godt fiske der, skul​le til saman vere eit godt grunnlag for bygging av utleigehytter. Slike hytter gir mykje større grunnlag for inntekter og arbeidsplassar på øya enn dei reint private hyttene.

· Kan det store talet på ”hytteinnbyggarar” gjere det mindre attraktivt å vere fast busett på øya, slik at innbyggartalet vil gå ytterlegare ned? Kan Barmøya utvikle seg meir og meir i retning av å bli ”ei hytteøy” i staden for ei øy med mange fastbuande?
· Eit sentralt spørsmål for kommunen å vurdere, er kor mange hytter det skal vere på Barm​øya, og kvar ”balansen” mellom talet på ”hytteinnbyggarar” og talet på fast​bu​an​de skal vere.

· Og det aller mest sentrale spørsmålet for kommunen å vurdere, vert vel kven det skal takast mest omsyn til, dei fastbuande på Barmøya, eller dei kommersielle hytteutbyg​garane!
Vi i Turlaget skal ikkje prøve å ”gjere oss til dommarar” over kva som skal skje på Barmøya. Vi prøver berre å reise nokre aktuelle problemstillingar. Men vi oppmodar kommunen om å få fortgang i arbeidet med revideringa av kommuneplanen, slik at ein får ei heilskapleg vurdering av det som skal skje både på Barmøya og elles i kom​mu​nen. Og vi oppmodar kommune​po​li​tik​arane om å lytte nøye til det dei fastbuande på Barmøya meinar i denne saka! Det er vel vår viktigaste bodskap!
Sakshandsamar hos oss er underskrivne, tlf. 57 82 69 05, E-post: alvarm@online.no.

